
39.

A quarta pû in due squaddre a se spartiva

Uña de çinque mïa, l’atra de mille;

Quella e isoe fcliçi a custodiva

Primme ne-a gran scoverta, e belle Antille;

Questa a flotta spagnolla a sostegniva,

Che i ægue dell’Atlantico tranquille

A lpe-ò andava sorcando, e stava appresso

A-ô gran Colombo Nicamoele stesso.



40.

De potense invixibili l’arrivo

Presso i abitatoî do Nêuvo Mondo

Un sentimento occulto sci, ma vivo

Do chêu de tutti ô generava in fondo,

Che ô ghe dava disgusto do nativo

Genio feroce e do costumme immondo,

Un segretto pensceo d’incivilise,

Un’idea scûa d’un avvegnî feliçe.



41.

O sentiva ô Caraibo do bestiale

Çibbo da carne umana zà ribresso,

E ô Botocudo nomade e brutale

Pe-i so ornamenti barbari dispresso,

E resciôu se sentiva l’Esquimale

Stupido, pigro e da-a miseia oppresso,

L’Aucacco a-i balli osceni, e ô Mescicano

Orrô ô provava a-ô sacrifizio umano.



42.

In quelli climi paiva che a natûa

Alloâ tutta a dovesse rinnovâse;

Paiva ô terren ciù bon, l’aia ciù pûa,

E bestie paivan ciù addomestegâse,

E i indigeni in quella congiuntûa

Un senso aveivan da no poeî spiegâse,

Uña grande avverscion pe-ô gusto vegio

E grande aspettazion de cose megio.

